
"Хезмәт ветераны" исемен бирү
тәртибе һәм шартлары турында
ТАТАРСТАН РЕСПУБЛИКАСЫ

ЗАКОНЫ

Татарстан Республикасы 

Дәүләт Советы тарафыннан 

2011 елның 9 июнендә 
 кабул ителде 

(2011 елның 10 октябрендәге 71-ТРЗ номерлы, 2016 елның 9 июлендәге 

56-ТРЗ номерлы Татарстан Республикасы законнары редакциясендә)
Әлеге Закон  "Ветераннар турында" 1995 елның 12 гыйнварындагы            5-ФЗ номерлы  Федераль законның 7 статьясындагы 4 пункты нигезендә "Хезмәт ветераны" исемен бирү тәртибен һәм шартларын  билгели.

1 статья. “Хезмәт ветераны” исеме бирелә торган затлар (статья 2016 елның 9 июлендәге 56-ТРЗ номерлы Татарстан Республикасы Законы редакциясендә)
1. “Хезмәт ветераны” исеме түбәндәгеләргә бирелә:

1) СССР яисә Россия Федерациясе орденнары яисә медальләре белән бүләкләнгән, йә СССРның яисә Россия Федерациясенең мактаулы исемнәренә лаек булган, йә Россия Федерациясе Президентының мактау грамоталары белән бүләкләнгән яисә Россия Федерациясе Президенты рәхмәтенә лаек булган, йә эштәге (хезмәттәге) казанышлар һәм эшчәнлекнең тиешле өлкәсендә (икътисад тармагында) кимендә 15 ел дәвамында эшләгән (хезмәт иткән) өчен ведомство аерымлык тамгалары белән бүләкләнгән һәм пенсия билгеләү өчен ирләргә кимендә 25 ел һәм хатын-кызларга кимендә 20 ел итеп исәпләнә торган хезмәт (иминият) стажы яисә календарь буенча исәпләгәндә тиешле еллар эшләгәнгә пенсия билгеләү өчен кирәкле тиешле эшләгән еллары булган затларга;

2) хезмәт эшчәнлеген Бөек Ватан сугышы чорында балигъ булмаган яшьтә башлаган һәм ирләр өчен кимендә 40 ел һәм хатын-кызлар өчен кимендә 35 ел хезмәт (иминият) стажы булган затларга.
2. Әлеге Законда “Хезмәт ветераны” исеме бирелү хокукын бирә торган ведомство аерымлык тамгалары дигәндә, федераль башкарма хакимият органнары, башка федераль дәүләт органнары, дәүләт корпорацияләре тарафыннан гамәлгә куелган һәм алар белән бүләкләү күрсәтелгән органнар һәм оешмалар билгеләгән тәртиптә башкарылган, эштәге (хезмәттәге) казанышлар һәм эшчәнлекнең тиешле өлкәсендә (икътисад тармагында) кимендә 15 ел дәвамында эшләгән (хезмәт иткән) өчен ведомство бүләкләре дип аңларга кирәк.
2 статья. "Хезмәт ветераны" исемен бирү өчен кирәкле документлар

1. "Хезмәт ветераны" исемен бирүне дәгъвалаучы затлар даими яшәү урыны буенча территориаль социаль яклау органына түбәндәге документларны  тапшыралар:

1) Татарстан Республикасы башкарма хакимиятенең социаль яклау өлкәсендә вәкаләтле органы тарафыннан расланган рәвеш буенча "Хезмәт ветераны" исемен бирү турында гариза;

2) граждан паспортының яисә аның шәхесен раслый торган башка документының күчермәсе;

3)  3 х 4 см үлчәмле фотография;

4) әлеге статьяның 2 һәм 3 өлешләрендә күрсәтелгән документларның күчермәсе.

2. Әлеге Законның 1 статьясындагы 1 өлешенең 1 пунктында күрсәтелгән затлар түбәндәгеләрне раслый торган документларның күчермәләрен тапшыралар:

1) СССР яисә Россия Федерациясе орденнары яисә медальләре белән бүләкләнүне, йә СССРның яисә Россия Федерациясенең мактаулы исемнәре бирелүне, йә Россия Федерациясе Президентының мактау грамоталары белән бүләкләнүне яисә Россия Федерациясе Президентының рәхмәт белдерүен, йә “Хезмәт ветераны” исеме бирелү хокукын бирә торган ведомство аерымлык тамгалары белән бүләкләнүне; (1 пункт 2016 елның 9 июлендәге 56-ТРЗ номерлы Татарстан Республикасы Законы редакциясендә)
2) пенсия билгеләү өчен ирләргә кимендә 25 ел һәм хатын-кызларга кимендә 20 ел итеп исәпләнә торган хезмәт (иминият) стажы яисә календарь буенча исәпләгәндә тиешле еллар эшләгәнгә пенсия билгеләү өчен кирәкле тиешле эшләгән еллары булуны. (2 пункт 2016 елның 9 июлендәге 56-ТРЗ номерлы Татарстан Республикасы Законы редакциясендә)
3. Әлеге Законның 1 статьясындагы 1 өлешенең 2 пунктында күрсәтелгән затлар түбәндәгеләрне раслый торган документларның күчермәләрен тапшыралар:

1) 1941 елның 22 июненнән башлап 1945 елның 9 маена кадәрге чорда балигъ булмаган яшьтә хезмәт эшчәнлеге башлануын;

2) хезмәт (иминият) стажы ирләр өчен кимендә 40 ел һәм хатын-кызлар өчен  кимендә  35 ел булуны. (2 пункт 2016 елның 9 июлендәге 56-ТРЗ номерлы Татарстан Республикасы Законы редакциясендә)
4. Бөек Ватан сугышы елларында  балигъ булмаган яшьтә хезмәт эшчәнлеге башлануын раслый торган документлар: хезмәт кенәгәләре, билгеләнгән тәртиптә дәүләт хакимияте органнары яисә вәкаләтле органнар тарафыннан  архив мәгълүматлары  нигезендә бирелгән белешмәләр.

5. Әлеге статьяның 1 – 3 өлешләрендә күрсәтелгән документларның күчермәләре белән бергә аларның төп нөсхәләре дә тапшырыла, документлар кабул ителгәндә алар күчермәләре белән чагыштырып карала һәм мөрәҗәгать итүчегә кире кайтарыла.

6. "Хезмәт ветераны " исемен бирүне дәгъвалаучы заттан,  әлеге статьяның   1– 3 өлешләрендә каралганнардан тыш, башка документлар таләп итү тыела.

3 статья. "Хезмәт ветераны" исемен бирү өчен кирәкле    документларны территориаль социаль яклау органнары тарафыннан карау тәртибе

1. Мөрәҗәгать итүченең даими яшәү урыны буенча территориаль социаль яклау органы "Хезмәт ветераны" исемен бирү турында  гариза, әлеге Законның     2 статьясындагы 1 өлешендә күрсәтелгән  документлар белән бергә,  кергән көннән башлап биш эш көне дәвамында түбәндәгеләрне башкара: (1 өлеш 2016 елның 9 июлендәге 56-ТРЗ номерлы Татарстан Республикасы Законы редакциясендә)
1) "Хезмәт ветераны" исемен бирү өчен кирәкле документлар тапшырылган документларны тикшерә;

2) кабул ителгән документларны "Хезмәт ветераны" исемен бирүне дәгъвалаучы затларны исәпкә алу ведомостена терки, аның рәвеше Татарстан Республикасы башкарма хакимиятенең социаль яклау өлкәсендә вәкаләтле органы тарафыннан раслана;

3) Татарстан Республикасы башкарма хакимиятенең социаль яклау өлкәсендә вәкаләтле органына  "Хезмәт ветераны" исемен бирү турында хат-үтенечнамә, бу исемне дәгъвалаучы затларны исәпкә алу ведомостеның территориаль социаль яклау органы җитәкчесе тарафыннан расланган күчермәсе белән бергә, җибәрә;

4) документларны кабул итүне кире кага.

2. "Хезмәт ветераны" исемен бирү өчен документлар кабул итүне кире кагу сәбәпләре түбәндәгеләрдән гыйбарәт: 

1) "Хезмәт ветераны" исемен бирү өчен әлеге Законның 1  статьясындагы  1, 2 пунктларында санап кителгән нигезләрне раслый торган документларның булмавы;

2) мөрәҗәгать итүче тарафыннан әлеге Законда билгеләнгән таләпләрне бозып  тутырылган документлар тапшыру;

3) тапшырылган документларның дөрес булмавы. 

3. Документларны кабул итүне кире кагу турындагы  хәбәрнамә тиешле карар кабул ителгәннән соң биш көн эчендә, кире кагуның сәбәпләрен күрсәтеп, территориаль социаль  яклау органы тарафыннан мөрәҗәгать итүченең даими яшәү урыны буенча  җибәрелә.

4. Территориаль социаль яклау органының  "Хезмәт ветераны" исемен  бирүне дәгъвалаучы  затның документларын кабул итүне  кире кагу турындагы  карарына  карата  Татарстан Республикасы башкарма хакимиятенең социаль яклау  өлкәсендә вәкаләтле  органына  йә судка  шикаять  бирелергә мөмкин.

4 статья.  "Хезмәт ветераны" исемен бирү
1. "Хезмәт ветераны" исеме Татарстан Республикасы башкарма хакимиятенең социаль яклау  өлкәсендә вәкаләтле органы тарафыннан  бирелә.

2. "Хезмәт ветераны" исемен  бирү турындагы карарны территориаль социаль яклау органы тарафыннан  "Хезмәт ветераны" исемен  бирү турында хат-үтенечнамә, бу исемне дәгъвалаучы затларны исәпкә алу  ведомостеның  күчермәсе белән бергә, тапшырылган көннән алып 14 эш көне дәвамында Татарстан Республикасы башкарма хакимиятенең социаль яклау  өлкәсендә вәкаләтле органы  кабул итә. (2 өлеш 2016 елның 9 июлендәге 56-ТРЗ номерлы Татарстан Республикасы Законы редакциясендә)
3. Татарстан Республикасы башкарма хакимиятенең социаль яклау  өлкәсендә вәкаләтле органы "Хезмәт ветераны" исеме бирелгән гражданнар реестрын алып бара.

4. "Хезмәт ветераны" исеме бирелгән гражданнар реестрын  алып бару тәртибе Татарстан Республикасы башкарма хакимиятенең социаль яклау  өлкәсендә вәкаләтле органы тарафыннан билгеләнә.

5 статья. "Хезмәт  ветераны" исеме  бирелгән затларга  таныклыклар бирү  тәртибе

1. "Хезмәт ветераны" исемен бирү турындагы карар нигезендә  Татарстан Республикасы башкарма хакимиятенең социаль яклау өлкәсендә вәкаләтле органы биш эш көне дәвамында бердәй үрнәктәге "Хезмәт ветераны" таныклыгын тутыра. (1 өлеш 2016 елның 9 июлендәге 56-ТРЗ номерлы Татарстан Республикасы Законы редакциясендә)
2. "Хезмәт ветераны" исеме бирелгән затка  таныклык аның даими  яшәү урыны буенча  территориаль социаль яклау  органы тарафыннан бирелә.

3.  "Хезмәт ветераны" таныклыгын бирү   Россия Федерациясенең норматив хокукый актларында билгеләнгән тәртиптә гамәлгә ашырыла.
6 статья. "Хезмәт ветераны" таныклыгы  дубликатын бирү тәртибе

1. Таныклыкның дубликаты "Хезмәт ветераны" таныклыгын югалткан (бозган) очракта  ветеранның таныклыкны  югалту (бозу) шартлары күрсәтелгән  гаризасы нигезендә, шулай ук паспортының күчермәсе һәм 3 х 4 см үлчәмле  фотографиясе  булганда тутырыла һәм бирелә.

2. Гаризаны һәм  кирәкле документларны кабул итү мөрәҗәгать итүченең даими яшәү урыны буенча  территориаль социаль яклау органы тарафыннан гамәлгә ашырыла.

3. Ветеран таныклыгының дубликатын  тутыруны территориаль социаль яклау  органы тарафыннан  кирәкле документлар тапшырылган көннән алып биш эш көне дәвамында Татарстан Республикасы башкарма хакимиятенең социаль яклау  өлкәсендә вәкаләтле органы башкара. (3 өлеш 2016 елның 9 июлендәге 
56-ТРЗ номерлы Татарстан Республикасы Законы редакциясендә)
7 статья. Күчеш нигезләмәләре

1. "Татарстан Республикасында  халыкка  адреслы социаль ярдәм күрсәтү турында" 2004 елның 8 декабрендәге 63-ТРЗ номерлы Татарстан Республикасы Законы нигезендә хезмәт ветераннарына бирелә торган социаль ярдәм  чараларын алучы һәм әлеге Закон үз көченә кергән көнгә "Хезмәт ветераны"  таныклыгы булмаган затлар тиешле үрнәктәге таныклыкны алу  өчен  даими яшәү урыны буенча территориаль социаль яклау органына түбәндәгеләрне тапшыралар:

1) Татарстан Республикасы башкарма хакимиятенең социаль  яклау өлкәсендә вәкаләтле органы тарафыннан расланган рәвеш буенча  гариза;

2) граждан паспортының яисә аның шәхесен раслый торган башка документының күчермәсе;

3) 3 х  4 см үлчәмле фотография;

4) территориаль социаль яклау органы тарафыннан бирелгән социаль  ярдәм чараларын алу хокукы турында белешмә.

2. Әлеге Закон үз көченә кергәнче бирелгән "Хезмәт ветераны"  таныклыклары үз көчләрендә кала.

8 статья. Гаризаны электрон документ рәвешендә бирү үзенчәлекләре 

Әлеге Законның 7 статьясында билгеләнгән тәртиптә "Хезмәт ветераны" исемен бирү,  "Хезмәт ветераны"   таныклыгының дубликатын бирү, шулай ук "Хезмәт ветераны" таныклыгын бирү  турындагы гариза, гомуми файдаланудагы мәгълүмат-телекоммуникация челтәрләреннән, шул исәптән "Интернет" мәгълүмат-телекоммуникация челтәреннән файдаланып, электрон документ рәвешендә бирелергә мөмкин. Гаризаны бирү һәм аны кабул итү тәртибе  Татарстан Республикасы башкарма хакимиятенең  социаль яклау өлкәсендә вәкаләтле органы тарафыннан билгеләнә. (2011 елның 10 октябрендәге 71-ТРЗ номерлы Татарстан Республикасы Законы редакциясендә)
9  статья. Әлеге Законның үз  көченә керү тәртибе
1. Әлеге Закон, шушы статьяның 2 өлешеннән тыш, рәсми басылып чыккан көненнән  соң  90 көн  узгач үз көченә керә, ә  әлеге статьяның 2 өлеше шушы Закон рәсми басылып чыккан көннән  үз көченә керә. 

2. Татарстан Республикасы  Министрлар Кабинеты  үз норматив хокукый актларын әлеге Законга туры китерергә, шулай ук  әлеге Законда каралган Татарстан Республикасы норматив хокукый актларын  кабул итүне тәэмин итәргә тиеш.
3. Татарстан Республикасы башкарма хакимиятенең социаль яклау өлкәсендә вәкаләтле органы "Хезмәт ветераны" исемен бирү тәҗрибәсе мәсьәләләре буенча үз компетенциясе чикләрендә методик күрсәтмәләр чыгарырга хокуклы.

